Thema: Sul y Tadau
Cofiwch addasu’r iaith i siwtio’ch ardal/plant.

Chi sy’n nabod y plant – byddwch yn sensitif i’w sefyllfaoedd!
· Beth bynnag dych chi’n feddwl o’ch tadau does dim posib eu anghofio nhw. Mae Sul y Tadau yn agosáu felly rydyn ni am ystyried rôl tadau yn ein bywydau.
· Dyma gyfieithiad o eiriau arbennig am dadau gan Kirk Loadman,
Gadewch i ni ganmol y tadau sy wedi ymdrechu i gael balans rhwng gofynion gwaith, priodas a phlant ac sy’n ymwybodol o lawenydd ac aberth. 
Gadewch i ni ganmol y tadau na chafodd esiampl dda i’w ddilyn, ond sydd wedi ymdrechu i fod yn dadau da i’w plant eu hunain.

Gadewch i ni ganmol y tadau sy’n trio/ceisio adfer eu perthynas â’u plant ar ôl eu siomi, a’u gadael i lawr.

Gadewch i ni weddïo dros dadau sydd wedi cael eu brifo gan eiriau cas a gelyniaeth eu plant .

Gadewch i ni ganmol y tadau sydd, er gwaethaf ysgariad, wedi aros ym mywydau eu plant. 
Gadewch i ni ganmol y tadau sydd wedi mabwysiadu eu plant, am y cysur mae eu cariad a’u cefnogaeth yn roi.

Gadewch i ni ganmol y llystadau sydd wedi dewis bod yn rhan o deulu newydd, ac sy wedi ennyn cariad a pharch y teulu hwnnw. 
Gadewch i ni gofio’r tadau sydd wedi colli plentyn drwy farwolaeth, ond sy’n dal i gofio am y plentyn yn ddyddiol yn ei feddwl a’i galon.

Gadewch i ni ddiolch i’r dynion hynny sy heb blant ond sy’n cefnogi ac yn cynorthwyo’r genhedlaeth nesaf mewn ffyrdd positif ac sy’n actio fel tad i ni yn eu rôl fel mentoriaid ac arweinwyr.

Gadewch i ni gofio am ddynion sydd ar fin dod yn dadau, iddyn nhw fwynhau eu plant a gofalu amdanynt .

A gadewch i ni gofio am y tadau sydd wedi marw ond sy’n fyw yn ein cof. Mae eu cariad yn parhau i’n nerthu ni.


· Mae tad da yn werthfawr iawn, ac yn ddylanwad cryf ar ei blant. Mae’r ffordd dŷn ni’n meddwl am ein tadau yn newid drwy’r blynyddoedd, dyma brofiad person dienw:
(Efallai byddai cael dau neu fwy o leisiau yn gweithio’n effeithiol)

Yn 4 oed dwedais:  

          “Mae fy nhad i’n gallu gwneud popeth!” 
Yn 7 oed dwedais: 

          “Mae fy nhad i’n gwybod lot o bethau....lot fawr o bethau.”
Yn 8 oed sylweddolais:
          “Dydy fy nhad i ddim yn gwybod popeth.”
Yn 12 roeddwn i’n siomedig:       “O! Dydy fy nhad i ddim yn gwybod hynna!”
Yn 14 roeddwn i’n ddigywilydd: 
“Pwy? Dad? Mae o mor hen ffasiwn.” 
Yn 21(un ar hugain) roeddwn i’n amharchus: “O, does ganddo fo ddim syniad. Mae o’n hollol ‘out of date’!”

Pan o’n i’n 25 dechreuais gallio:          “Mae o’n gwybod rywfaint amdano, ond dim llawer.”
Yn 30 oed roeddwn eisiau cyngor:       “Wel, na i ofyn i dad be mae o’n feddwl.”
Yn 35 roeddwn i’n ei werthfawrogi:      “Cyn i ni benderfynu fe wnawn ni ofyn i dad.”
A pan oeddwn i’n 50 nes i ei golli:       “Tybed be fysa dad yn feddwl?”

Yn 60 oed sylweddolais mor werthfawr oedd fy nhad: “Roedd o’n gwybod pob dim!”
Ac yn fy henaint rwy’n sylweddoli bod bywyd yn mynd heibio’n gyflym iawn: “’Swn i wrth fy modd yn cael cyfle i siarad hefo dad unwaith eto.”
· Mae’n profiadau ni i gyd yn wahanol, ond mae tad da yn bwysig. Mae tad da yn rhoi cysur a chariad, yn amddiffyn ac yn cysuro, yn dysgu ac yn disgyblu. Mae tad da yn gosod esiampl wrth fyw ei fywyd. Mae’n rhaid i dad da ysgwyddo llawer o gyfrifoldebau. Mae gan dadau gyfrifoldeb tuag at eu plant, ac mae gan blant gyfrifoldeb tuag at eu tadau,
· Yn yr Hen Destament mae’r Deg Gorchymyn, a’r pumed o’r gorchmynion hynny ydy,
Rhaid i ti barchu dy dad a dy fam, a byddi'n byw yn hir yn y wlad mae'r ARGLWYDD dy Dduw yn ei rhoi i ti. (Exodus 20:12)

Mae’r gorchymyn yma’n cael ei  ailadrodd yn y Testament Newydd, ac mae yna gyfarwyddiadau i dadau yn ogystal â phlant,

Dylech chi'r plant sy'n perthyn i'r Arglwydd fod yn ufudd i'ch rhieni, am mai dyna'r peth iawn i'w wneud. Y gorchymyn cyntaf sydd ag addewid ynghlwm wrtho ydy: Gofala am dy dad a dy fam, a bydd pethau'n mynd yn dda i ti, a chei fyw'n hir. 

Chi'r tadau, peidiwch trin eich plant mewn ffordd sy'n eu gwylltio nhw. Dylech eu magu a'u dysgu nhw i wneud beth mae'r Arglwydd yn ei ddweud. (Effeiaid 6: 1-4)

· Gan bod Sul y Tadau yn agosáu gobeithio eich bod chi wedi cael cyfle i feddwl am eich perthynas â’ch tad. 
Gweddïwn: 
Mae’r rhan fwyaf o weddïau yn dechrau gyda’r geiriau ‘Ein Tad’. O Dduw, ti yw ein Tad yn y nefoedd, ac rwyt ti’n ein caru ni ac yn dymuno cael perthynas lawn gyda ni. Rwyt ti yn Dduw cariad, ac mae’r Beibl yn dysgu ni fod gwir gariad yn amyneddgar ac yn garedig. Rwyt ti’n ein dysgu fod cariad ddim yn cenfigennu, ddim yn brolio'i hun, nac yn llawn ohono'i hun.  Dydy cariad ddim yn gwneud pethau anweddus, nag yn mynnu ei ffordd ei hun drwy'r adeg. Dydy gwir gariad  ddim yn digio a phwdu, ac mae'n fodlon anghofio pan mae rhywun wedi gwneud cam. Dydy cariad ddim yn mwynhau gweld drygioni. Mae cariad bob amser yn amddiffyn; mae bob amser yn credu; bob amser yn gobeithio; bob amser yn dal ati.  Helpa ni i fod yn ddiolchgar am y cariad rydyn ni’n dderbyn gan ein tadau. Diolch i ti am bob tad da a ffyddlon, sy’n gweithio er ein mwyn ni, ac sy’n gwneud popeth er ein lles. Amen.

